
CONVENIO DE COLABORACIÓN ENTRE A CONSELLERÍA DO MEDIO RURAL DA
XUNTA  DE  GALICIA  E  A  FUNDACIÓN  PAIDEIA  GALIZA  PARA  O
DESENVOLVEMENTO  DUN  PROXECTO  PARA  A  MELLORA  DO  MATERIAL
FORESTAL DE REPRODUCIÓN

MEMORIA XUSTIFICATIVA

A Dirección Xeral de Ordenación Forestal da Consellería do Medio Rural, 

DECLARA:

Que  esta  dirección  xeral  ten  previsto  formalizar  coa  Fundación  Paideia  Galiza,  o
instrumento convencional arriba referido por un período de vixencia de tres anos, a partir
do 18.04.2018.
Que o instrumento convencional ten por obxecto que ambas entidades colaboren na
execución das accións que se leven a cabo para desenvolver un proxecto común de
investigación  para  a  mellora  na  produción  forestal  dalgunhas  especies  forestais  de
especial interese, entre as que destacan os carballos ou as cerdeiras.
Que  existe  converxencia  de  intereses  entre  as  entidades  asinantes  en  orden  á
consecución do obxecto referido.
Que o instrumento convencional que se pretende asinar se fundamenta no seguinte:
Primeiro.  Que  a  Consellería  do  Medio  Rural  é  o  órgano  da  Administración  da
Comunidade Autónoma de Galicia ao que lle corresponde o exercicio das competencias
e funcións que en materia de montes e aproveitamentos forestais como se establecen
nos  puntos  10  e  11  do  artigo  27  do  Estatuto  de  Galicia  e  demais  normativa  de
aplicación.
Segundo. Consonte ao artigo 11 do Decreto 166/2015, do 13 de novembro, polo que se
aproba  a  estrutura  orgánica  da  Consellería  do  Medio  Rural  a  Dirección  Xeral  de
Ordenación Forestal ten atribuídas as competencias inherentes á ordenación, fomento e
mellora da produción forestal. Entre outras liñas de actuación sinalase, en dito Decreto,
que  a  Dirección  Xeral  de  Ordenación  Forestal  a  través  da  Subdirección  Xeral  de
Recursos Forestais  se encargará das  accións  de  mellora  da produción  forestal  e  a
través do Centro Investigación Forestal de Lourizán (CIF) exercerá todas as funcións en
materia  de  experimentación  relativas  á  ecoloxía  de  especies  autóctonas,  á  mellora
xenética forestais e a fitopatoloxía das especies forestais.

Terceiro.  Entre as especies forestais que se están a  demandar  polo sector  forestal,
segundo os “Informes de necesidade de planta para as campañas anuais”, elaborados
pola  Dirección  Xeral  de  Montes,  destacan  as  frondosas  como  a  cerdeira  (Prunus
avium), e os carballos (Quercus robur e Quercus rubra entre outros).
Un aspecto moi importante a ter en conta é que, co fin de mermar á forte dependencia
externa na comercialización de ditas especies procedentes doutros países da Unión
Europea,  cómpre  abordar  liñas  de  traballo  co  obxectivo  fundamental  de  establecer
metodoloxías e procedementos técnicos para a produción en Galicia nas cantidades que
se están a demandar, co fin de asegurar un correcto establecemento e viabilidade de
futuro nas repoboacións dos nosos montes.
Cuarto. A Fundación Paideia Galiza é unha institución que se dedica á investigación e
ao desenvolvemento tecnolóxico no eido da mellora da produción da planta de especies
forestais como as mencionadas: cerdeira, e carballos.  
Quinto.  Os  laboratorios  de  Cultigar  pertencentes  á  Fundación  Paideia  Galiza
representan a única institución, de carácter privado en Galicia, capaz de desenvolver os
traballos  de  investigación  e  produción  de  planta  forestal,  mediante  o  método  de
micropropagación,  co  uso  de  técnicas  de  reprodución  “in  vitro”.  Presentando  unha
dilatada  experiencia  en  especies,  tan  demandadas  no  sector,  como a  cerdeira  e  o
carballo.
Sexto. É vontade da Fundación Paideia Galiza e a Consellería do Medio Rural colaborar
nas actividades de investigación e transferencia da produción dos clons de cerdeira e do
carballo propostos e aprobados como material forestal de reprodución. As partes teñen
o interese común de fomentar o uso de frondosas caducifolias,  e por tanto especies
autóctonas,  a  través  da  mellora  xenética,  garantindo  a  dispoñibilidade  de  plantas
melloradas para realizar novas plantacións. 
Que os intereses converxentes das partes asinantes exclúen o ánimo de lucro e non
poden  satisfacerse  axeitadamente  mediante  a  celebración  dun  contrato  dos
contemplados na Lei 9/2017, do 8 de novembro, de contratos do sector público, pola
que  se  transpoñen  ao  ordenamento  xurídico  español  as  Directivas  do  Parlamento
Europeo e do Consello 2014/23/UE E 2014/24/UE, do 26 de febreiro de 2014, ou doutro
instrumento alleo á natureza estritamente convencional.
En atención ao exposto e a fin de dar cumprimento ao preceptuado no artigo 15.2 da Lei
1/2016, de 18 de xaneiro, de transparencia e bo goberno, estímase xustificado o recurso
á sinatura do instrumento convencional que se pretende, con exclusión doutras figuras.
E para que conste, asínase esta memoria en Santiago de Compostela.

